
Hyrje

Ky udhëzues është hartuar me qëllim të lehtësimit të punës për zbatueshmërinë e UA-për fëmijët me inteligjencë të jashtëzakonshme, talent dhe dhunti.
Udhëzuesi është bazuar në literaturën gjithëpërfshirëse ndërkombëtare të përshtatur enkas për këtë target grup si dhe në dokumentacionin dhe infrastrukturën ligjore  relevante të vendit tonë.
Fëmijët me inteligjencë të jashtëzakonshme, talent dhe dhunti hyjnë në grupin e fëmijëve me nevoja të veçanta arsimore të cilët kërkojnë përkujdesje dhe vëmendje të veçantë në shoqëri duke filluar nga nivelet e larta shtetërore, qeveritare deri te  nivelet lokale.
 Më parë, sigurimi i arsimit dhe trajtimit të veçantë për nxënësit shumë të zgjuar apo të talentuar është konsideruar si një veprim jodemokratik dhe elitar, ndërsa sot, pranohet që nxënësit e talentuar trajtohen në mënyrë të papërshtatshme thuajse në të gjitha shkollat publike dhe rrjedhimisht nuk trajtohen në përputhje me aftësitë dhe potencialet e tyre poseduese.
Qëllimi i udhëzuesit është të rrisë edhe vetëdijen rreth nevojave të nxënësve me aftësi të jashtëzakonshme, talent dhe dhunti, të ndikohet në përkrahjen dhe avancimin e tyre nëpërmes diferencimit të kurrikulës, zhvillimit të strategjive efektive nacionale, të jep modele të praktikave të mira të cilat mbështesin dhe ushqejnë zhvillimin e nxënësve me aftësi të jashtëzakonshme.

Ekzistojnë raste të identifikuara individualisht të fëmijëve me talent dhe dhunti, mirëpo mungon një strategji nacionale e cila do të ndihmonte avancimin e këtyre fëmijëve. Andaj, në mungesë të infrastrukturës ligjore në Kosovë me qëllim që t’iu mundësohet këtyre fëmijëve përkrahje e duhur dhe e vazhdueshme  është hartuar UA///////prijës i të cilit është edhe ky udhëzues.

Udhëzuesi mund të përdoret në çfarëdo mjedisi arsimor. Ai është hartuar me qëllim që të përdoret prej të gjitha institucioneve edukative-arsimore dhe do të duhej të ishte në dispozicion të një grupi më të gjerë profesionistësh të cilët janë të përfshirë drejtpërdrejt në edukimin e nxënësve. Këtu bëjnë pjesë edhe prindërit/kujdestarët, personat kompetent të cilët merren me fëmijët me nevoja të veçanta arsimore,  stafi  menaxhues, kujdestarët, ata të cilët ofrojnë  shërbime për mbështetje dhe këshillim etj.
Nuk ekziston një term rreth të cilit ka pajtim universal për nxënësit që përgjithësisht do të përshkruheshin si “me aftësi të jashtëzakonshme, me talent apo dhunti”. Disa përshkrime përfshijnë termin gjeni, me dhunti, shumë i zgjuar, superior, shumë i aftë dhe i talentuar. Termi me aftësi të jashtëzakonshme, talent dhe dhunti,  përdoret në udhëzues për të përshkruar nxënësit që kërkojnë mundësi për pasurim (programe të avancuara) dhe zgjerim (programe shtesë) që shkojnë përtej atyre që u jepen nxënësve të zakonshëm bashkëmoshatarëve të tyre. Duhet vënë në dukje se praktika e mirë për nxënësit me aftësi të jashtëzakonshme është gjithashtu praktikë e mirë për të gjithë nxënësit dhe mund të përmirësojë cilësinë e mësimdhënies dhe mësimnxënies përgjatë shkollimit. 
Infrastruktura ligjore dhe parimet  për arsimin e fëmijëve me inteligjencë të jashtëzakonshme, dhunti dhe talente 
Infrastruktura ligjore për edukimin, arsimin dhe përkrahjen e fëmijëve me inteligjencë të jashtëzakonshme, talent dhe dhunti, nuk është se i plotëson në nivel të kënaqshëm nevojat dhe potencialet  e këtij target grupi. 

Për momentin edukimi, arsimi dhe përkrahja e këtij grupi fëmijësh bazohet në:
· Ligjin nr. 04/L-032 Ligji i Arsimit Parauniversitar në Republikën e Kosovës 
· Neni. 39 pika 4, si dhe neni 40. 

· Plani Strategjik i Arsimit të Kosovës 2017-2021
· UA/////për talent dhe dhunti

· Konventa e UNESCO-s për të drejtat e fëmijëve 1989.
· Deklarata e Salamankës 1994 etj.
· Korniza e kurrikulës e arsimit parauniversitar e Republikës së Kosovës.
 Në të njëjtën kohë, edukimi dhe arsimimi  i  nxënësve  me inteligjencë të jashtëzakonshme, dhunti dhe talente të veçanta në fusha akademike kreative dhe artistike bazohet në parimet ndërkombëtare të të drejtave të fëmijëve siç janë: 
 Gjithëpërfshirja: Është proces i fuqizimit të kapaciteteve në sistemin e arsimit për t’i arritur të gjithë nxënësit pa marrë parasysh gjendjen ekonomike, gjininë, përkatësinë etnike, gjuhën, aftësitë e kufizuara dhe dëmtimet. Si parim i përgjithshëm, gjithëpërfshirja duhet të udhëzojë të gjitha politikat dhe praktikat arsimore, duke filluar nga fakti që arsimi është një e drejtë themelore njerëzore dhe bazë për një shoqëri më të drejtë dhe të barabartë.
 Arsimi gjithëpërfshirës kërkon rikonstruimin e kulturave, strukturave, përvojave dhe metodologjive në shkolla. Shkollat duhet të transformohen ashtu që të kujdesen për të gjithë fëmijët në komunitete dhe anëtarët e komunitetit janë të nevojshëm për të mbështetur shkollat dhe për të mirëpritur të gjithë fëmijët në shkollë. 
Mosdiskriminimi: Diskriminim konsiderohet çdo formë e dallimit, përjashtimit, kufizimit ose ndonjë preferimi, me qëllim të mohimit ose refuzimit të të drejtave të barabarta dhe mbrojtjes, si dhe paraqet mohim të parimit të barazisë dhe fyerje të dinjitetit njerëzor. Varësisht nga arsyeja për trajtim të tillë, ne mund të flasim për diskriminim në baza racore, kombëtare, ngjyre, gjinie, religjioni etj.
Barazia: Nënkupton dukshmëri, fuqizim, përgjegjësi dhe pjesëmarrje të barabartë për femrat dhe meshkujt në të gjitha sferat e jetës publike dhe private dhe një qasje të barabartë në shpërndarjen e resurseve ndërmjet femrave dhe meshkujve. 
Arritja e potencialit- Të gjithë njerëzve do duhej t’u sigurohet e drejta për edukim dhe zhvillim të plotë të personalitetit njerëzor, duke fuqizuar respektin për të drejtat njerëzore dhe liritë fondamentale si dhe arritjet e potencialit të tyre të plotë.
Mbrojtja: Të gjithë njerëzve do duhej t’u sigurohet e drejta për jetë të sigurtë dhe mirëqenie, duke siguruar mbrojtje nga dëmtimet e mundshme në aspektin fizik, social dhe emocional; po ashtu në kontekst të mbrojtës, përfshihet dhe e drejta e qasjes në informacion dhe sigurimi i të dhënave personale dhe për t’i trajtuar ato vetëm për qëllime objektive. 
Të gjitha këto parime duhet respektuar me qëllim që këta nxënës të ndihen të realizuar karshi potencialeve të tyre.

Përkufizimi dhe karakteristikat e përgjithshme për nxënësit me inteligjencë të jashtëzakonshme, talent dhe dhunti
Fëmijët e talentuar, me dhunti dhe / ose aftësi të jashtëzakonshme, janë fëmijët të cilët demonstrojnë nivele jashtëzakonisht të larta të dhuntive, aftësi të jashtëzakonshme ose kompetenca në një ose disa fusha. Këto fusha, përfshijnë aspekte të strukturuara të aktiviteteve, në kuadër të fushëveprimeve, si p.sh: matematikë, muzikë, gjuhë ose ndonjë set të shkathtësive senso – motorike, si p.sh: të pikturuarit, vallëzimi, sportet, etj.
Zakonisht si në shqyrtim të literaturës, ashtu dhe në asociacionet e ndryshme kombëtare të shumë shteteve, që adresojnë çështjen e edukimit të fëmijëve të talentuar dhe me dhunti, ka shumë përkufizime dhe nuanca dalluese për termet “talent”, “dhunti”, si dhe “aftësi e jashtëzakonshme”, edhe pse që të tria janë ngushtë të ndërlidhura si në koncept, ashtu dhe në përmbajtje po ekzistojnë disa dallime në përkufizim si:
Aftësi e jashtëzakonshme: U referohet nxënësve  me  aftësi (inteligjencë)  shumë më të lartë se norma e moshës së tyre. Aftësia e jashtëzakonshme  mund të shfaqet në një ose më shumë fusha të tilla si; intelektuale, krijuese, artistike, udhëheqëse ose në një fushë akademike specifike etj.
Dhunti: I referohet posedimit dhe përdorimit të një aftësie të jashtëzakonshme natyrore, shpeshherë e quajtur/ njohur dhe si “prirje”, në një fushë të caktuar, që e bën nxënësin të dallohet nga bashkëmoshatarët.
Talent: I referohet zotërimit të një aftësie të jashtëzakonshme, të cilën individi e zhvillon në mënyrë sistematike, e njohur ndryshe si kompetencë, në një fushë të caktuar, që e bën fëmijën të dallohet nga  bashkëmoshatarët.
Nxënësit vërtetë të talentuar, me dhunti dhe inteligjencë të jashtëzakonshme nuk janë ata nxënës të cilët mësojnë shpejtë dhe pa shumë përpjekje. Zakonisht puna e këtyre  nxënësve është origjinale dhe  shumë e avancuar për moshën e tyre dhe potencialisht mund të ketë rëndësi të madhe për të ardhmen, po ashtu në kuadër të inteligjencave të shumëfishta  këta fëmijë p.sh mund të arrijnë të lexojnë rrjedhshëm dhe me fare pak vështirësi nga mosha 3 - 4 vjeç, ose mund të interpretojnë në një instrument muzikor sikur të ishin të rritur dhe të stërvitur, mund të jenë shumë të prirur të parashtrojnë dhe zgjidhin probleme të ndryshme të algjebrës, në ndërkohë që bashkëmoshatarët e tyre nuk arrijnë të bëjnë mbledhjet e thjeshta .
Në këtë mënyrë, konceptet e kohëve të fundit e zgjerojnë këndvështrimin për dhuntitë dhe talentet dhe marrin në konsideratë edhe vëmendjen që duhet treguar ndaj kulturës, gjuhës dhe nevojave të veçanta të fëmijës. 
Talente të jashtëzakonshme gjenden tek fëmijët dhe të rinjtë e të gjitha grupeve kulturore, të gjitha shtresave ekonomike dhe në të gjitha fushat e përpjekjeve njerëzore. Këto koncepte të reja, mundësojnë tutje të bëjnë identifikimin dhe trajtimin e fëmijëve në dimensione të ndryshme dhe nga këndvështrimet e ndryshme të dhuntisë, talentit apo aftësive të jashtëzakonshme. 

Zhvillimi i aftësive të jashtëzakonshme, talenteve dhe / apo dhuntive, është proces jetësor dhe i ndikuar nga shumë faktorë kompleks, sikurse në aspekt të përforcimit të zhvillimit të këtyre aftësive, ashtu dhe në aspekt të faktorëve pengues për zhvillimin dhe përkrahjen tutje të aftësive të jashtëzakonshme, talenteve dhe / apo dhuntive.
Ekzistojnë disa karakteristikat të përgjithshme për nxënësit me IQ të jashtëzakonshme, talent dhe dhunti që këto karakteristika i bëjnë të  dallohen nga bashkëmoshatarët e tyre si p.sh: kanë memorien e zhvilluar, punojnë në mënyrë të pavarur, mësojnë shpejt relacione abstrakte, modelet e ndryshme, propozojnë ide dhe zgjidhje për probleme të caktuara, shfaqin kuriozitet të theksuar për lëmi të ndryshme etj.
Sipas studimeve të fushës së edukimit të fëmijëve të talentuar dhe me dhunti, karakteristikat e nxënësve të talentuar dhe me dhunti, mund të studiohen dhe të dallohen në disa dimensione: 

· Karakteristikat që lidhen me të nxënit (të mësuarit);

· Karakteristikat që lidhen me vetë – rregullimin; 

· Karakteristikat që lidhen me të menduarit krijues; 

· Karakteristikat sociale dhe të lidershipit (udhëheqjes);

· Karakteristikat që lidhen me motivimin.
Po ashtu, ekzistojnë edhe disa kritere dalluese që mund të shtrihen në tri rrafshe si:
· aftësi intelektuale e theksuar,

· kreativitet i jashtëzakonshëm, 

· emocionet dhe ndjeshmëria më e madhe ndaj situatave të ndryshme dhe problemeve në shoqëri.
Detyrat dhe përgjegjësitë e institucioneve edukative-arsimore

Të gjitha institucionet edukative-arsimore në planet dhe programet e tyre zhvillimore vjetore dhe afatgjata duhet të përfshijnë edhe fëmijët me talent dhe dhunti.

Nxënësit e talentuar dhe me dhunti janë në të njëjtën klasë me nxënësit e tjerë, mirëpo mësimdhënësi iu ofron instruksione për të përmbushur nevojat e tyre bazuar në kurrikulën e modifikuar dhe po ashtu krijon një klimë të përshtatshme në të cilën nxënësit janë pjesë aktive e proceseve brenda klasës. Ndër të tjera institucionet edukative dhe arsimore duhet të kenë parasysh dhe duhet të fokusohen tek: 

· Identifikimi  dhe përkrahja e nxënësve me  talent dhe dhunti dhe ndarja e informatave me kolegët.

· Krijimi i lidhjeve me shkollat partnere për hartimin e një strategjie të përbashkët për zhvillimin e fëmijëve me talent dhe dhunti.

· Ndarja e përvojave zhvillimore personale me staf brenda dhe jashtë shkollës.

· Bashkëpunimi me institucionet shtetërore qeveritare dhe jo qeveritare.

· Monitorimi dhe raportimi i rregullt lidhur me përparimin dhe nevojat e nxënësve me talent dhe dhunti.

· Përdorimi i formave të të mësuarit diferencial. 

· Grupimi i nxënësve me talent dhe dhunti së bashku për një aktivitet të përbashkët.

· Komoditeti i lëvizjes së nxënësve me talent dhe dhunti nga një klasë në klasën tjetër për realizimin e aktivitetit të tyre.

Organet shkollore të sigurojnë që fëmijët/nxënësit me aftësi të jashtëzakonshme, dhunti dhe talent të  bëhen pjesë të planifikimeve si në:

1. Planin zhvillimor të shkollës: në kuadër të prioriteteve zhvillimore duhet të përfshihen edhe identifikimi dhe  format e përkrahjes për nxënësit/fëmijët me aftësi të jashtëzakonshme, dhunti dhe talente të veçantë në fusha akademike kreative dhe artistike

2. Planifikimet vjetore të shkollës: –  në nivel shkolle duhet të identifikohen të gjithë  fëmijët/nxënësit me aftësi të jashtëzakonshme, dhunti dhe talente të veçantë në fusha akademike kreative dhe artistike dhe të përfshihen në planin vjetor të shkollës, aktivitet shtesë që planifikon të organizohen për këta nxënës duke përfshirë modifikimi i kurrikulave lëndore, planet e individualizuara, mësimin e avancuar, bashkëpunimin me ekspertët e jashtëm, organizmin e garave etj.

3. Planifikimet e mësimdhënësve- mësimdhënësit duhet të identifikojnë fëmijët/nxënësit me aftësi të jashtëzakonshme, dhunti dhe talente të veçantë në fusha akademike kreative dhe artistike dhe bazuar në nevojat individuale të tyre, duhet të kenë parasysh që, gjatë planifikimit të përfshihen nevojat dhe interesat e tyre në mënyrë që mësimdhënia dhe mësimnxënia të jetë në përputhje me potencialet e tyre dhe rrjedhimisht këta nxënës të përfitojnë maksimalisht nga arsimi. 

Gjithashtu, aftësia e jashtëzakonshme te një nxënës mund të mos vërehet për shkak se ai mund të ketë një paaftësi fizike, intelektuale ose ndonjë paaftësi në të mësuar. Brenda grupit të nxënësve me aftësi të jashtëzakonshme janë ata të cilët pavarësisht jashtëzakonshmërisë së tyre, mund të arrijnë vazhdimisht rezultate nën mesatare, si pasojë e mërzitjes, mungesës së interesimit ose perfeksionimit që i pengon/paralizon apo edhe mungesës së shtytjes nga jashtë.

 Ka gjithashtu nxënës, jashtëzakonshmëria e të cilëve mund të maskohet prej faktit se ata nuk janë duke u arsimuar në gjuhën e tyre të parë. Disa nxënës prej prapavijave minoritare mund të mos tregojnë shenja ‘tradicionale’ të jashtëzakonshmërisë, duke marrë parasysh se në kultura të ndryshme çmohen vlera dhe shkathtësi të ndryshme dhe mësimdhënësit mund të mos jenë të njoftuar me shenjat e jashtëzakonshmërisë përtej normës. Duke pasur parasysh një llojllojshmëri të tillë, nuk është e pazakonshme që nxënësit me aftësi të jashtëzakonshme, talent dhe dhunti  të kalojnë pa u vënë re në shkollë.

Identifikimi, format dhe referimi për identifikim të nxënësve me inteligjencë të jashtëzakonshme, talente dhe dhunti
Identifikimi si proces fillestar dhe më pas vlerësimi dhe përkrahja e nxënësve me aftësi të jashtëzakonshme, talente dhe dhunti, duhet të jetë një proces i vazhdueshëm, kompleks, i cili drejtpërdrejt siguron informata për qëllime të planifikimit të masave që duhet ndërmarrë në lidhje me këta nxënës. 

Ndërkohë që ka shumë qasje të ndryshme ndaj identifikimit dhe vlerësimit të nxënësve me aftësi të jashtëzakonshme, është me rëndësi të vihet në dukje se qasja më gjithpërfshirëse është ajo e cila ngërthen në vete  një sërë  metodash.
Identifikimi i hershëm i nxënësve me aftësi të jashtëzakonshme është i rëndësishëm për të parandaluar arritjet nën potencialin e tyre në të ardhmen. Megjithatë, procedurat e identifikimit dhe vlerësimit për nxënësit me aftësi të jashtëzakonshme nuk janë të përkufizuara aq qartë sa në fushat e tjera të edukimit special.
Përderisa ekzistojnë disa aspekte të përbashkëta lidhur me talentin, dhuntinë dhe aftësitë e jashtëzakonshme, qasja e njëjtë për të gjitha kategoritë nuk do ishte qasja më e përshtatshme. Nxënësit e talentuar, me dhunti apo aftësi të jashtëzakonshme shfaqin karakteristika të ndryshme, tipare dhe mënyra të ndryshme  për të shprehur talentin apo dhuntinë e tyre, në këtë mënyrë duhet konsideruar po ashtu çështje të ndryshme përgjatë fazës së identifikimit dhe duhet mbështetur në disa parime gjatë fazës së identifikimit si;
· Dhuntia është aspekt dinamik, jo statik, prandaj dhe çështja e identifikimit duhet të bëhet në periudha të ndryshme kohore, duke ofruar mundësi të shumta për t’a shprehur dhuntinë; 

·  Identifikimi dhe vlerësimi përmes një testi të vetëm, nuk do duhej të përdorej si mjet kryesor për të konkluduar nëse fëmija ka dhunti, talent apo aftësi të jashtëzakonshme.
· Dhuntia është prezente tek të gjitha racat, etnitetet, nivelet ekonomike, dhe grupet e margjinalizuara. Identifikimi do duhej të bëhej në popullata të ndryshme, duke përfshirë kultura dhe kontekste të ndryshme.
· Dhuntia mund të shfaqet në kuadër të ndonjë interesi specifik ose kategorie të veçantë: Profesionistët që bëjnë identifikimin do duhej të kërkonin mënyrat për të mbledhur shembuj përgjatë fushave të ndryshme dhe konteksteve të ndryshme, si p.sh duke përdorur “procedura të shumëfishta të identifikimit”.
· Identifikimet e hershme në shkollë, rrisin gjasat që dhuntitë të zhvillohen në talente.
Identifikimi i nxënësve me aftësi të jashtëzakonshme, talent dhe dhunti  është i lidhur me kontekstin dhe në secilën shkollë do të ketë një grup nxënësish të cilët kërkojnë mundësi të zgjeruara arsimimi, pa marrë parasysh se si krahasohen ata me nxënës me aftësi të jashtëzakonshme prej shkollave të tjera. Marrë parasysh këtë, përafërsisht 5-10% prej popullatës së shkollës mund të jetë me aftësi të jashtëzakonshme dhe do të tregojë nivele shumë të larta arritjesh në një ose më shumë fusha të përmendura në vazhdim:

· aftësi të përgjithshme intelektuale ose talent,

· zotësi specifike akademike ose talent, 

· arte vizuale e performuese dhe sporte,

· aftësi udhëheqjeje,

· të menduar kreativ dhe produktiv,

· zgjuarsi mekanike,

· aftësi të veçanta në empati, mirëkuptim dhe negocim.

Identifikimi fillestar:

Identifikimin fillestar  në ambientin e shtëpisë e bën fillimisht prindi/kujdestari i fëmijës. Ka shumë të ngjarë që prindërit/kujdestarët të kenë njohuri të detajuara rreth aftësive të fëmijëve të tyre dhe mund të jenë një burim shumë i vlefshëm i informacioneve për identifikimin e një nxënësi me aftësi të jashtëzakonshme. Janë prindërit/kujdestarët, përmes vëzhgimit të fëmijës së tyre prej lindjes, që zakonisht e pikasin aftësinë shumë kohë para se fëmija të shkojë në shkollë. Në shkollë janë mësimdhënësit ata  të cilët duhet të jene në gjendje të njohin një nxënës me aftësi të  jashtëzakonshme që mund të kenë nevojë për më shumë thellësi dhe kompleksitet në mësim ose të referoj  për vlerësime dhe shërbime të mëtejshme.
Mësimdhënësit mund të vetëdijesohen për një nxënës me aftësi të jashtëzakonshme në klasat e tyre përmes performancës së tij në teste vlerësuese ose provime. Ata mund të vetëdijesohen për qasjen e pazakonshme të një nxënësi ndaj një problemi ose për shfaqjen e aftësive a sjelljeve përtej moshës së tij në ndonjë lëndë të caktuar.
Andaj të gjithë mësimdhënësit duhet të kenë parasysh që  :


· Të njohin dallimet në të nxënë, aspektet zhvillimore dhe karakteristikat kognitive /afektive të nxënësve me aftësi të jashtëzakonshme dhe të talentuar, duke përfshirë ato me prejardhje të ndryshme kulturore dhe gjuhësore dhe identifikimin e nevojave të tyre akademike dhe sociale-emocionale.
· Dizajnojnë,  modifikojnë për të mësuarit dhe performancën e nxënësit  me aftësi të jashtëzakonshme dhe talente që rrisin kreativitetin, përshpejtimin, thellësinë dhe kompleksitetin në lëndët akademike dhe në fusha të specializuara; 
· Përzgjedhin, përshtatin  dhe të përdorin  llojllojshmëri të strategjive mësimore të bazuara në dëshmi për të çuar përpara mësimin e nxënësve  me aftësi të jashtëzakonshme, dhunti  dhe  talente të veçanta
Forma dhe mekanizmat e identifikimit

Vëzhgimi është një nga format e para të identifikimit të fëmijëve me talent dhe dhunti.

Besimi se një nxënës mund të ketë aftësi të jashtëzakonshme mund të vijë prej burimeve  të ndryshme dhe mund të ndodhë përgjatë fazave të ndryshme të zhvillimit të tij prej fëmijërisë së hershme drejt moshës së rritur, për shembull:

· prindërit mund të vërejnë se fëmija i tyre po zhvillon aftësi më shpejt se fëmijët e tjerë të së njëjtës moshë.

· zhvillimi i shpejtë në fëmijërinë e hershme mund të vërehet dhe të regjistrohet gjatë kontrolleve të zhvillimit prej personelit të fushave përkatëse
· Shoqëria  mund të vënë re zhvillimin e hershëm të të folurit te fëmija, zhvillimin fizik dhe/ose përdorimin e një fjalori të gjerë prej tij.

· mësimdhënësit tek grupi i lojërave/niveli themelor mund të shohin se fëmija i posa regjistruar është i aftë të përmbushë detyra shumë përtej pritjeve normale për një bashkëmoshatar të tij.

· mësimdhënësit në nivele të tjera dhe disa lëndë specifike mund të vënë re se detyra sfiduese po kryhen me lehtësi bashkë me një kërkesë për sfidë të mëtejme, e cila nëse nuk përmbushet, shpejt zëvendësohet me mërzitje.

Mësimdhënësit dhe të tjerët mund ta kenë më të lehtë vëzhgimin nëse ndihmohen prej listë-kontrolleve.

Po ashtu, identifikimi mbështetet edhe në disa instrumente dhe teknika të standardizuara ku hyjnë;

· Testet e njohurive

· Testet e aftësive dhe inteligjencës 

· Garat  në nivel shkolle 

· Garat  në nivel komune 

· Garat  në nivel shtetëror. 

TESTIMI : paraqet një nga mënyrat objektive dhe sistematike për të identifikuar fëmijët me dhunti, talente apo aftësi të jashtëzakonshme. Testet e aftësive dhe njohurive mundësojnë sigurimin e numrave dhe rezultateve për të përshkruar performancën e nxënësit në raport me të tjerët. Testet zakonisht përdoren si kërkesa fillestare për t’u përfshirë në programe specifike ose nëse parashihet mospërputhje e madhe në të nxënë. Sidoqoftë, vlerësimet formale përmes testeve, paraqesin vetëm një instrument për të përcaktuar dhuntinë, talentin apo aftësinë e jashtëzakonshme. 

Është shumë e rëndësishme që testet të përputhen me karakteristikat e nxënësve të talentuar apo me dhunti, brenda një fushe të caktuar / specifike. Në këtë mënyrë, edhe shumëllojshmëria e karakteristikave, si .p.sh.: karakteristikat që lidhen me të nxënit, intelektuale, kreative, artistike, të lidershipit ose fusha të veçanta akademike, kërkojnë që identifikimi të bëhet përmes më shumë vlerësimeve.

Zakonisht instrumentet kuantitative,  përdorin rezultatet për të përshkruar performancën e nxënësve në raport me të tjerët, ose shkallën në të cilën studentët posedojnë karakteristika të veçanta në raport me nivelin standard të performancës.

Testet e arritjeve / njohurive

Këto lloje të testeve zakonisht mundësojnë të përcaktojmë se çfarë është në gjendje të zotërojë nxënësi, si dhe nëse këto njohuri janë më të avancuara se sa te bashkëmoshatarët e tij / saj në nivelin e njëjtë. Këto teste mund të jenë akademike, në fusha specifike si p.sh në matematikë, gjuhë, ose arte, ose mund të jenë teste të standardizuara të njohurive. Zakonisht, testet e njohurive të dizajnuara për popullatën me dhunti dhe talent, përfshijnë testet e aftësive matematikore për studentët e talentuar dhe me dhunti ose vlerësim ekzaminues për nxënësit e talentuar fillor. 

Testet e aftësive 
Rezultatet e testeve që lidhen me koeficientin e inteligjencës ose rezultatet e testeve të aftësive kognitive përdoren për të siguruar informacion mbi fushën intelektuale për të identifikuar nxënësit me dhunti dhe talente. Këto teste nuk ndihmojnë shumë në sigurimin e informatave për të  identifikuar nxënësit me aftësi kreative, lidershipit ose ndonjë aftësi tjetër.  

Testet individuale
Testet joverbale si p.sh: teste të inteligjencës joverbale, të cilat mund të jenë më shumë efektive për nxënësit nga kulturat e ndryshme dhe nga prejardhje e ndryshme gjuhësore dhe kushteve ekonomike, në mënyrë që të eliminohen barrierat e mundshme. 
ORGANIZIMI I GARAVE : bëhet sipas hierarkisë që fillon në nivel shkolle, komune dhe në nivel shtetëror dhe nga organizatat profesionale të specializuara.

Garat e llojeve, fushave, formateve dhe niveleve të ndryshme janë në të njëjtën kohë edhe mënyrë për identifikimin e talenteve të fushave të ndryshme edhe motivuese e nxitëse që nxënësit e fëmijët me këto talente të investojnë në talentin e tyre dhe ta shpërfaqin atë, sidomos nëse më të mirët dhe më të suksesshmit e këtyre garave shpërblehen në forma të ndryshme të përshtatshme për fëmijët/nxënësit. Prandaj, organizimi i garave të ndryshme është shumë i rëndësishëm dhe duhet të bëhet edhe nga institucionet (shkollat, DKA-të, MASHT-i) edhe nga organizatat joqeveritare të specializuara. Ato mund të organizohen për fusha e aspekte të ndryshme, në formate të ndryshme, në përputhje me nivelet e shkollimit, në formë individuale e grupore etj.

Në këtë grupim të garave bëjnë pjesë disa lloje garash ku mënyra e organizimit të tyre  do të përshkruhet shkurtimisht në vijim:
· Garat e diturisë
· Garat për fushat artistike
· Garat për kreativitet dhe inovacion
· Garat e debatit

· Garat e organizuara nga organizatat e specializuara

GARAT E DITURISË

Garat e diturisë për fusha/lëndë të veçanta organizohen për nxënësit e klasave dhe niveleve të ndryshme të shkollimit, në mënyrë individuale, që nga niveli i shkollës e deri në nivel vendi. 

Në varësi të klasave dhe nivelit të shkollimi të nxënësve, ato përfshijnë shkencat shoqërore dhe ekzakte, si:

- gjuhë shqipe,

- gjuhë angleze,

- histori,

- gjeografi,

- edukatë qytetare,

- matematikë,

- fizikë,

- kimi,

- biologji,

- TIK

- etj..

Garat e diturisë organizohen që nga niveli i shkollës e deri në nivel vendi si vijon: 

Garat e diturisë në nivel shkolle

Çdo vit shkollor shkollat organizojnë gara individuale në nivel shkolle për fushat/lëndët e sipërpërmendura. Mësimdhënësit e shkollës, të lëndëve dhe niveleve të njëjta, hartojnë instrumente (teste) me kërkesa (pyetje, detyra) për secilën lëndë dhe secilën klasë, të cilët administrohen njëjtë për të gjithë nxënësit pjesëmarrës. 

Gara organizohet në nivel shkolle, në ditë të ndryshme për lëndë të ndryshme. Secilit nxënës i ofrohet mundësia që të marrë pjesë në garë të nivelit të klasës së tij dhe në cilëndo lëndë që dëshiron të marrë pjesë. 

Pas garës, për secilën lëndë dhe secilin nivel të klasës shpallen 3 nxënësit më të suksesshëm (tri vendet e para), të cilët mirënjihen, promovohen dhe shpërblehen nga shkolla. Veç kësaj, të gjithë këta nxënës pastaj përfshihen në aktivitetet e programet përkrahëse që ofrohen në nivel shkolle të organizuara nga shkolla, në përputhje me talentin, interesimet, nevojat dhe karakteristikat e këtyre nxënësve.

Pastaj, nxënësit që kanë zënë vendin e parë për secilën lëndë dhe secilin nivel të klasës në shkollë, dërgohen nga shkolla në DKA për të marrë pjesë në garat e nivelit komunal që i organizon DKA.

Gjithashtu, bazuar në numrin më të madh të pikëve të arritura gjatë garës në nivel shkolle, shkolla shpall edhe 3 nxënësit më të mirë dhe më të suksesshëm të shkollës (tri vendet e para në nivel shkolle) pavarësisht lëndës e klasës. Edhe këta nxënës mirenjihen, promovohen dhe shpërblehen nga shkolla.

Garat e diturisë në nivel komune

Çdo vit shkollor DKA-të organizojnë gara individuale në nivel komune për fushat/lëndët e sipërpërmendura, duke përfshirë të gjithë nxënësit që kanë zënë vendin e parë në nivel shkolle (për secilën lëndë dhe secilin nivel të klasës në shkollë).

DKA krijon komisione të posaçme profesionale në nivel komune, duke angazhuar mësimdhënës të shkollave të ndryshme, për të gjitha lëndët dhe klasat, të cilët hartojnë instrumente (teste) me kërkesa (pyetje, detyra) për secilën lëndë dhe secilën klasë, të cilët administrohen njëjtë për të gjithë nxënësit pjesëmarrës. 

Gara organizohet në nivel komune, në ditë të ndryshme për lëndë të ndryshme. Pas garës, për secilën lëndë dhe secilin nivel të klasës shpallen 3 nxënësit më të suksesshëm (tri vendet e para) në nivel komune, të cilët mirënjihen, promovohen dhe shpërblehen nga DKA. Veç kësaj, të gjithë këta nxënës pastaj përfshihen në aktivitetet e programet përkrahëse që ofrohen në nivel komune të organizuara nga DKA, në përputhje me talentin, interesimet, nevojat dhe karakteristikat e këtyre nxënësve.

Pastaj, nxënësit që kanë zënë vendin e parë për secilën lëndë dhe secilin nivel të klasës në nivel komune, dërgohen nga DKA në MASHT për të marrë pjesë në garat e nivelit nacional që i organizon MASHT.

Gjithashtu, bazuar në numrin më të madh të pikëve të arritura gjatë garës në nivel komune, DKA shpallë edhe 3 nxënësit më të mirë dhe më të suksesshëm të komunës (tri vendet e para në nivel komune) pavarësisht lëndës e klasës. Edhe këta nxënës mirënjihen, promovohen dhe shpërblehen nga DKA.

Garat e diturisë në nivel vendi

Çdo vit shkollor MASHT-i organizon gara individuale në nivel vendi fushat/lëndët e sipër-përmendura, duke përfshirë të gjithë nxënësit që kanë zënë vendin e parë në nivel komune (për secilën lëndë dhe secilin nivel të klasës).

MASHT krijon komisione të posaçme profesionale në nivel vendi, duke angazhuar ekspertë të pavarur të lëndëve, profesorë universitarë dhe mësimdhënës të shkollave të ndryshme, për të gjitha lëndët dhe klasat, të cilët hartojnë instrumente (teste) me kërkesa (pyetje, detyra) për secilën lëndë dhe secilën klasë, të cilët administrohen njëjtë për të gjithë nxënësit pjesëmarrës. 

Gara organizohet në nivel vendi, në ditë të ndryshme për lëndë të ndryshme. Pas garës, për secilën lëndë dhe secilin nivel të klasës shpallen 3 nxënësit (tri vendet e para) më të suksesshëm në nivel vendi, të cilët mirënjihen, promovohen dhe shpërblehen nga MASHT.
Gjithashtu, bazuar në numrin më të madh të pikëve të arritura gjatë garës në nivel vendi, MASHT shpallë edhe 3 nxënësit më të mirë dhe më të suksesshëm të vendit (tri vendet e para në nivel vendi) pavarësisht lëndës e klasës. Edhe këta nxënës mirënjihen, promovohen dhe shpërblehen nga MASHT. 

Sqarim shtesë: Për shkak të numrit më të madh të nxënësve dhe shkollave, komunat e mëdha si Prishtina e Prizreni dërgojnë në garat e nivelit nacional tri vendet e para, ndërsa komunat tjera regjionale: Mitrovica, Peja, Gjakova, Ferizaj dhe Gjilani dërgojnë në garat e nivelit nacional dy vendet e para. Parimi i ngjashëm mund të përdoret edhe nga DKA-të për të vendosur që disa shkolla që kanë numër të madh të nxënësve të mund të dërgojnë në garat e nivelit komunal dy ose tri vendet e para.
GARAT PËR FUSHAT ARTISTIKE

Garat për fushat artistike si organizohen për nxënësit e klasave dhe niveleve të ndryshme të shkollimit, në mënyrë individuale, që nga niveli i shkollës e deri në nivel vendi. 

Në varësi të klasave dhe nivelit të shkollimit të nxënësve, ato përfshijnë fushat e artit, si:

- pikturë, 

- skulpturë, 

- letërsi,

- aktrim, 

- muzikë, 

- animacion,

- dizajn,

- fotografi, 

- etj.
Garat për fushat artistike organizohen që nga niveli i shkollës e deri në nivel vendi si vijon: 

Garat për fushat artistike në nivel shkolle

Çdo vit shkollor, shkollat organizojnë gara individuale në nivel shkolle për fushat artistike të sipër-përmendura. Kjo bëhet duke hapur konkurs brenda shkollës dhe duke i nxitur nxënësit me talente dhe interesime për këto fusha që të konkurrojnë me punimet, kreacionet, produktet dhe performancat e tyre artistike brenda një afati të caktuar për cilëndo nga këto fusha, qoftë edhe në disa fusha njëkohësisht. 

Shkollat me mësimdhënësit e shkollës të fushave/lëndëve të artit formojnë komisione vlerësuese, të cilat i vlerësojnë këto punime, kreacione, produkte dhe performanca të të gjithë nxënësve konkurrues. 

Pas vlerësimit, për secilën fushë dhe secilin nivel të klasës shpallen 3 nxënësit me punimet, kreacionet, produktet dhe performancat më cilësore dhe më origjinale (tri vendet e para), të cilët mirënjihen, promovohen dhe shpërblehen nga shkolla. Veç kësaj, të gjithë këta nxënës pastaj përfshihen në aktivitetet e programet përkrahëse që ofrohen në nivel shkolle të organizuara nga shkolla, në përputhje me talentin, interesimet, nevojat dhe karakteristikat e këtyre nxënësve.

Pastaj, nxënësit që kanë zënë vendin e parë për secilën fushë artistike dhe secilin nivel të klasës në shkollë, së bashku me punimet, kreacionet, produktet dhe performancat e tyre artistike, dërgohen nga shkolla në DKA për të marrë pjesë në garat e nivelit komunal që i organizon DKA.

Gjithashtu, bazuar në vlerësimin më të lartë për punimet, kreacionet, produktet dhe performancat artistike më cilësore dhe më origjinale në nivel shkolle, shkolla shpallë edhe 3 nxënësit më të mirë të shkollës (tri vendet e para në nivel shkolle) për fushat e artit, pavarësisht fushës e klasës. Edhe këta nxënës mirënjihen, promovohen dhe shpërblehen nga shkolla.

Garat për fushat artistike në nivel komune

Çdo vit shkollor, DKA-të organizojnë gara individuale në nivel komune për fushat artistike të sipërpërmendura, duke përfshirë të gjithë nxënësit që kanë zënë vendin e parë në nivel shkolle (për secilën fushë dhe secilin nivel të klasës në shkollë), përkatësisht punimet, kreacionet, produktet dhe performancat e tyre artistike.
DKA krijon komisione të posaçme profesionale në nivel komune, duke angazhuar mësimdhënës të fushave të artit nga shkollat e ndryshme të komunës, të cilët do të bëjnë vlerësimin e punimeve, kreacioneve, produkteve dhe performancave artistike (të dërguara nga shkollat) të nxënësve konkurrues në nivel komune. Nëse komisionet komunale kanë arsye të qëndrueshme për të dyshuar se ndonjë punim, kreacion a produktet artistik i nxënësve nuk është origjinal i nxënësit, por i marrë apo i bërë nga dikush tjetër, ata kanë të drejtë të kërkojnë dëshmi shtesë duke kërkuar nga nxënësit që të bëjnë ndonjë punim, kreacion a produktet artistik të ngjashëm, në mënyrë që të mund të mund të konstatohet aftësia apo talenti i nxënësit për atë fushë.

Pas vlerësimit, për secilën fushë dhe secilin nivel të klasës shpallen 3 nxënësit me punimet, kreacionet, produktet dhe performancat më cilësore dhe më origjinale (tri vendet e para) në nivel komune, të cilët mirënjihen, promovohen dhe shpërblehen nga DKA. Veç kësaj, të gjithë këta nxënës pastaj përfshihen në aktivitetet e programet përkrahëse që ofrohen në nivel komune të organizuara nga DKA, në përputhje me talentin, interesimet, nevojat dhe karakteristikat e këtyre nxënësve.

Pastaj, nxënësit që kanë zënë vendin e parë për secilën fushë dhe secilin nivel të klasës në nivel komune, dërgohen nga DKA në MASHT, së bashku me punimet, kreacionet, produktet dhe performancat e tyre artistike, për të marrë pjesë në garat e nivelit nacional që i organizon MASHT.

Gjithashtu, bazuar në vlerësimin më të lartë për punimet, kreacionet, produktet dhe performancat artistike më cilësore dhe më origjinale në nivel komune, DKA shpallë edhe 3 nxënësit më të mirë të komunës (tri vendet e para në nivel komune) për fushat e artit, pavarësisht lëndës e klasës. Edhe këta nxënës mirënjihen, promovohen dhe shpërblehen nga DKA.

Garat për fushat artistike në nivel vendi

Çdo vit shkollor, MASHT-i organizon gara individuale në nivel vendi në fushat e sipërpërmendura, duke përfshirë të gjithë nxënësit që kanë zënë vendin e parë në nivel komune (për secilën fushë dhe secilin nivel të klasës).

MASHT, krijon komisione të posaçme profesionale në nivel vendi, duke angazhuar artistë të pavarur të fushave, profesorë universitarë dhe mësimdhënës të artit të shkollave të ndryshme, të cilët do të bëjnë vlerësimin e punimeve, kreacioneve, produkteve dhe performancave artistike (të dërguara nga DKA-të) të nxënësve konkurrues në nivel vendi. Nëse komisionet kanë arsye të qëndrueshme për të dyshuar se ndonjë punim, kreacion a produktet artistik i nxënësve nuk është origjinal i nxënësit, por i marrë apo i bërë nga dikush tjetër, ata kanë të drejtë të kërkojnë dëshmi shtesë duke kërkuar nga nxënësit që të bëjnë ndonjë punim, kreacion a produktet artistik të ngjashëm, në mënyrë që të mund të konstatohet aftësia apo talenti i nxënësit për atë fushë.

Pas vlerësimit, për secilën fushë dhe secilin nivel të klasës shpallen 3 nxënësit me punimet, kreacionet, produktet dhe performancat më cilësore dhe më origjinale (tri vendet e para) në nivel vendi, të cilët mirënjihen, promovohen dhe shpërblehen nga MASHT. 

Gjithashtu, bazuar në vlerësimin më të lartë për punimet, kreacionet, produktet dhe performancat artistike më cilësore dhe më origjinale në nivel vendi, MASHT shpallë edhe 3 nxënësit më të mirë në nivel vendi (tri vendet e para në nivel vendi) për fushat e artit, pavarësisht lëndës e klasës. Edhe këta nxënës mirënjihen, promovohen dhe shpërblehen nga MASHT.

Sqarim shtesë: 
1. Për shkak të numrit më të madh të nxënësve dhe shkollave, komunat e mëdha si Prishtina e Prizreni, dërgojnë në garat e nivelit nacional tri vendet e para, ndërsa komunat tjera regjionale: Mitrovica, Peja, Gjakova, Ferizaji dhe Gjilani, dërgojnë në garat e nivelit nacional dy vendet e para. Parimi i ngjashëm mund të përdoret edhe nga DKA-të për të vendosur që disa shkolla që kanë numër të madh të nxënësve të mund të dërgojnë në garat e nivelit komunal dy ose tri vendet e para.

2. Performancat artistike si në aktrim, muzikë, këndim, etj., mund të përcillen nga shkolla në nivel komunal, e pastaj në nivel vendi në formë të video-incizimeve cilësore. Por, sipas nevojës, komisionet profesionale, qoftë në nivel komunal qoftë në nivel vendi, mund të kërkojnë performancë të drejtpërdrejtë nga nxënësit konkurrues.

GARAT PËR KREATIVITET DHE INOVACION

Garat për ide a projekte kreative dhe/ose inovative organizohen çdo vit nga MASHT-i në bashkëpunim me DKA-të e shkollat dhe përfshijnë nxënësit prej klasës së gjashtë. 

Kjo organizohet në formë të një konkursi të shpallur nga MASHT çdo vit. MASHT-i krijon një komision profesional me ekspertë të pavarur e kompetentë të fushave të ndryshme, të cilët e hartojnë përmbajtjen e konkursit, ku specifikojnë kushtet dhe kriteret që duhet të plotësojë një ide ose projekt i nxënësve për t’u cilësuar si ide a projekt kreativ dhe/ose inovativ. 

Pastaj, MASHT-i përmes DKA-ve i informon shkollat, përkatësisht nxënësit, për konkursin, në mënyrë që secili nxënës i interesuar të mund të aplikojë në kuadër të këtij konkursi. Pas mbylljes së konkursit, komisioni i MASHT-it do ta bëjë vlerësimin e të gjitha ideve e projekteve kreative dhe/ose inovative që janë dorëzuar nga nxënësit përmes shkollave dhe DKA-ve. 

Pas vlerësimit, komisioni përzgjedhë dhe shpallë 10 nxënësit me idetë a projektet kreative dhe/ose inovative më cilësoret dhe më origjinalet (dhjetë vendet e para të ranguara nga 1 deri në 10) në nivel vendi, të cilët mirënjihen, promovohen dhe shpërblehen nga MASHT. 

Gjithashtu, në përputhje me mundësitë financiare, MASHT-i do të përkrahë financiarisht realizimin praktik të tri ideve/projekteve të para kreative/inovative.

GARAT E DEBATIT

Garat e debatit organizohen çdo vit nga MASHT-i në bashkëpunim me DKA-të e shkollat dhe përfshijnë nxënësit prej klasës së tetë. Për këto gara përdoren formatet e standardizuara të debatit siç është formati “Karl Popper – KP” ose formati “British Parlamentary – BP”.

Për organizimin e këtyre garave, MASHT-i shpallë konkurs çdo vit dhe angazhon organizata të specializuara e të certifikuara për këto formate të debateve, të cilat e hartojnë përmbajtjen e konkursit, në mënyrë që shkollat dhe nxënësit të informohen për rregullat e këtyre formateve të debatit dhe mundësitë për pjesëmarrje në këto gara. 

Pastaj MASHT-i përmes DKA-ve i informon shkollat dhe nxënësit për konkursin, në mënyrë që secila shkollë e interesuar të mund të aplikojë me disa ekipe të veta në kuadër të garave të debatit. Pas kësaj, organizatat e specializuara (me mbështetjen dhe nën patronatin e MASHT-it) do të organizojnë trajnim themelor mbi këto formate të debatit për të gjithë nxënësit/ekipet që janë paraqitur në konkurs. 

Pas trajnimit, organizatat e specializuara (me mbështetjen dhe nën patronatin e MASHT-it) do të organizojnë turneun e debatit ndaras për nivelin SHMU (klasat 8-9) dhe nivelin SHML (klasat 10-12), duke përfshirë të gjitha ekipet e paraqitura në konkurs. Turneu zhvillohet në faza të ndryshme deri te finalja. 

Pas përfundimit të turneut të debatit, përzgjidhen dhe shpallen tri ekipet fituese të turneut (tri vendet e para) për nivelin SHMU (klasat 8-9) dhe tri ekipet fituese të turneut (tri vendet e para) për nivelin SHML (klasat 10-12). Gjithashtu, përveç ekipeve, shpallen edhe tre folësit më të mirë (tri vendet e para) për nivelin SHMU (klasat 8-9) dhe tre folësit më të mirë (tri vendet e para) për nivelin SHML (klasat 10-12). 

Të gjitha ekipet fituese dhe folësit më të mirë mirënjihen, promovohen dhe shpërblehen nga MASHT. 
GARAT E ORGANIZUARA NGA ORGANIZATAT E SPECIALIZUARA 

Garat e ndryshme që ofrohen për nxënësit nga organizatat profesionale të specializuara organizohen në mënyrë të pavarur nga këto organizata dhe pa ndërhyrje nga institucionet shtetërore e publike. Pavarësisht kësaj, kur këto organizata organizojnë gara, konkurse a vlerësime që kanë karakter ndërkombëtar, që janë të standardizuara, që njihen e vlerësohen ndërkombëtarisht apo që mundësojnë kualifikim e pjesëmarrje për nxënësit në gara jashtë vendit, atëherë MASHT-i, DKA-të dhe shkollat do t’i inkurajojnë nxënësit për pjesëmarrje në to. Gjithashtu, MASHT-i dhe DKA-të, në përputhje me kompetencat dhe mundësitë e tyre, do të ofrojnë përkrahje të ndryshme financiare e jo-financiare për organizatat që organizojnë këto gara, konkurse a vlerësime, si dhe për aktivitetet e programet përkrahëse që këto organizatat ofrojnë për nxënësit fitues dhe të përzgjedhur të këtyre garave, konkurse a vlerësimeve.
Referimi për identifikim;
Duke pasur parasysh se nxënësit me aftësi të jashtëzakonshme vijnë gjithashtu prej të gjitha prapavijave socio-ekonomike dhe niveleve të ndryshme të aftësive, është e mundshme që disa nxënës me aftësi të jashtëzakonshme mund të jenë të padukshëm dhe mund të mos shihen si individë me nevoja unike intelektuale, shoqërore dhe emocionale.

 Disa nxënës me aftësi të jashtëzakonshme mund të kenë vështirësi në të mësuar në një ose më shumë fusha, gjë që rezulton në dështim në disa detyra akademike dhe arritje të shkëlqyera në të tjera. Kjo mund të shpie drejt strategjive joefektive të të mësuarit, vetëbesimit të ulët dhe sjelljes së çrregullt. Mësimdhënësit dhe prindërit shpesh mbeten të hutuar lidhur me strategjitë që duhen ndjekur.

Referimi për identifikim mund të bëhet nga:
· Referimi prej prindit/kujdestarit të fëmijës 

· Referimi prej mësimdhënësit

· Referimi  prej psikologut

· Proceset e identifikimit mbarëshkollor

· Referimi prej shokëve të klasës

· Referimi prej vetë nxënësit

· Referimi prej individëve të tjerë ose organizatave.
Përkrahje e fëmijëve/nxënësve me aftësi të jashtëzakonshme, dhunti dhe talente 
Përkrahja e fëmijëve/nxënësve me aftësi të jashtëzakonshme, dhunti dhe talente  bëhet bazuar në nevojat dhe potencialet individuale të tyre si dhe pas vlerësimeve individuale të nxënësve për nivelin e arritjeve të tyre në fushat specifike dhe kreative.
Për një talent të veçantë flitet atëherë kur nxënësit në një ose më tepër fusha janë dukshëm më para se sa moshatarët e tyre. Nëse ky kapërcim është i shfaqur në një masë të theksuar, atëherë mund të flitet për aftësi të theksuar ose për shumë të talentuar. Sipas të dhënave statistikore dhe definicionit të talentit dhe inteligjencës këtu bëjnë pjesë rreth 1% deri 3% e nxënësve.

Tek shumë fëmijë dhe të rinj të talentuar, potenciali i zhvillimit dhe i zgjerimit të talentit të tyre

ecën në mënyre harmonike. Mësimi në klasën e rregullt mund ti mbulojë nevojat e tyre, nga që mësuesit merren me situatën e tyre speciale dhe  të talentuarit gjejnë gjithashtu vet rrugë dhe zgjidhje. Mosngarkesa e duhur ose problemet në fushën sociale ose emocionale mund të  krijojnë tek nxënësit shumë të talentuar nevoja të veçanta pedagogjike.

Në këtë rast është e nevojshme një përkrahje shtesë nga prindërit dhe në shkollë në kuadër

të «përkrahjes së talenteve>>. Një mënyrë e përkrahjes është edhe avancimi i këtyre nxënësve. Avancimi i fëmijëve me talente të veçanta në fusha akademike kreative dhe artistike, kryhet sipas legjislacionit në fuqi. Për nxënësit që janë tejet të përparuar në pikëpamje intelektuale (p.sh ata që shënojnë 160 apo më lartë në testet individuale të inteligjencës), zgjidhja e vetme praktike mund të mbetet përshpejtimi i programit të tyre arsimor.

 Metodat e mësimdhënies për nxënësit e talentuar duhet të nxisin mendimin abstrakt, mendimin operacional dhe formal, krijimtarinë, leximin e teksteve origjinale dhe detyra të tjera, të gjitha këto me shkallë më të lartë të vështirësisë, si dhe të bazuara në të mësuarit autonom, të pavarur. 

Një tjetër qasje që ndihmon përshpejtimin e programit arsimor, qasjen e avancuar, mund të jetë të mësuarit apo të nxënit në ambiente me bashkëmoshatarët e tjerë që kanë aftësi më të larta.  

Strategjitë e avancimit mund të jenë shumë të thjeshta, p.sh lejimi i nxënësit të talentuar apo me dhunti, që të bëjë lëndën e matematikës me nxënësit e një klasë më lartë. 

Mundësi të tjera të programeve të avancimit mund të jenë: 

· Shkollat verore; 

· Kurset e ndryshme që ofrohen nga institucionet e ndryshme, varësisht nga fusha ku fëmijët shfaqin talentin, dhuntinë apo aftësinë e jashtëzakonshme;

· Mësimet shtesë me artistë, muzikantë, valltarë, etj nga fushat e ndryshme;

· Realizim i projekteve të pavarura;

· Përzgjedhja e orëve të mësimit që u përgjigjen interesave të tyre;

· Mësimi shtesë nga lëndët / fushat e ndryshme;
· Përfshirja e nxënësve në rrethe / grupe me interesa të veçanta. 

 Masat e mëtejshme, të cilat duhet të shoqërohen dhe të planifikohen me kujdes janë: shkollimi i hershëm në kopshtin për fëmijë ose klasa e parë e shkollës fillore aty ku mundet të intervenohet më herët.
Nëse shfaqen vështirësi në klasën e rregullt në lidhje me ndonjë talent të theksuar, atëherë

mësuesit dhe prindërit kërkojnë së bashku një zgjidhje. Në rast nevoje, vendosen në kuadër të takimeve me këshillin e shkollës qëllimet individuale dhe përkrahëse mësimore si dhe zbatimi dhe verifikimi i masave përkatëse.
 Përkrahja e kësaj kategorie të nxënësve duhet të vijë nga niveli i lartë qeveritar, konkretisht nga MASHT, DKA-të, shkollat, mësimdhënësit  dhe duhet bazuar në : 
· Modifikimin  dhe përshtatjen  e kurrikulave lëndore i cili  i referohet përzgjedhjes, adoptimit,  aplikimit të  modeleve, programeve mësimore dhe mësimeve  të bazuara në hulumtime dhe udhëzime që iu përgjigjen nevojave të nxënësve me aftësi të jashtëzakonshme, talente dhe dhunti të veçanta. Kjo arrihet  përmes përdorimit të strategjive  mësimore të bazuara në dëshmitë  të cilat  sigurojnë arritjen e  rezultateve  specifike të nxënësve.
Modifikimi dhe përshtatja e kurrikulave lëndore në bazë të vlerësimit të njohurive të nxënësit rreth përmbajtjes së lëndës dhe më pas, kalimit në ato objektiva që nxënësi ende nuk i ka arritur mendohet se mundëson që mësimdhënësit të arrijnë të eliminojnë rreth gjysmën e programit të zakonshëm për nxënësit e talentuar, pa lejuar humbjen e ndonjë aftësie, ndërsa koha që fitohet në këtë aspekt mund të shfrytëzohet për të marrë dije të sofistikuar, të reja dhe të zgjeruara. 
· Planet e individualizuara-  Plani  individual është një dokument i shkruar i përgatitur për një nxënës i cili specifikon qëllimet mësimore që duhet të arrihen nga nxënësi gjatë një periudhe të caktuar kohore, si dhe strategjitë e mësimdhënies, burimet e nevojshme për të arritur këto qëllime. 
Planet e individualizuara paraqesin një kornizë të programit të nxënësit, në të cilën ka informacione të cilat janë të dobishme për të siguruar programe adekuate dhe shërbime mbështetëse. Zakonisht, planet e individualizuara, mund të jenë një përmbledhje/ dokument vjetor, që përfshin të gjitha fushat kurrikulare në të cilat nxënësit e talentuar, me dhunti, duhet të ndjekin programin e edukimit i cili është i përshtatur dhe modifikuar, për të mundësuar pjesëmarrjen dhe përshpejtimin ose pasurimin e nevojave individuale të nxënit. 

· Mësim shtesë i avancuar, është një teknikë për dallimin e mësimdhënies që u mundëson mësimdhënësve të bëjnë rregullime në programin mësimor për nxënësit të cilët tashmë kanë zotëruar kurrikulin (përmbajtjen) që duhet të mësohet, duke zëvendësuar  tek nxënësi përmbajtjen e njohur me përmbajtje të re, që nënkupton pasurim ose aktivitete të tjera. Mësimdhënësit vlerësojnë rezultatet e arritura nga nxënësi  në mënyrë që të  përcaktojnë rezultatet e pritshme të të nxënit  të avancuar në kuptim të përmbajtjes.
  (mësimdhënësit shpeshherë mund të aplikojnë pasurimin e mësimdhënies dhe përkrahjen e nxënësit me detyra shtesë, të nxënësit në bazë të projekteve dhe problemeve, detyra sfiduese dhe të sofistikuara, dhe mbajtjen e nxënësve të talentuar dhe me dhunti në klasë të rregullta me bashkëmoshatarët e tyre). 

· Mësimdhënie e nivelizuar brenda klase, mësimdhënësi zhvillon  aktivitete të thella dhe komplekse për nxënësit me aftësi të jashtëzakonshme  në të njëjtën kohë. Kjo një mënyrë e planifikimit-sigurimi i punës në nivelet e hyrjes, avancimit dhe zgjerimit ose në nivele të ndryshme të thellësisë së njohurive-ofron një shumëllojshmëri të mënyrave për të mësuar. 
· Bashkëpunim me ekspert të jashtëm- (jashtë institucionit të shkollës): identifikimi i fëmijëve bëhet nga mësimdhënësi më pas nxënësi rekomandohet për vlerësim tek psikologu i shkollës apo ndonjë psikolog i certifikuar në nivel komune. Në rastet kur komuna nuk ka mundësi të bëjë vlerësimin adekuat, atëherë fëmija referohet në ndonjë institucion apo organizatë e specializuar për këtë çështje.
· Përfshirja në garat në nivel shkolle, komune dhe vendi
· Shpërblimet dhe mirënjohjet po ashtu në nivel shkolle, komune dhe vendi
· Shërbimet psikologjike, bazuar në UA 34/2014, psikologu i shkollës ka për detyrë të bëjë hulumtimin dhe vlerësimin e nxënësve me inteligjencë të jashtëzakonshme, dhunti dhe talente të veçanta dhe i ndihmon mësimdhënësit në shfrytëzimin e burimeve dhe mjeteve  të ndryshme të mësimdhënies. Për këtë kategori të nxënësve, po ashtu psikologu ofron dhe shërbime që mbështesin procesin  e identifikimit, vlerësimit të fëmijëve me talente të veçanta në fusha akademike kreative dhe artistike, përkrahjen dhe këshillimin e nxënësve të talentuar dhe me dhunti lidhur me identifikimin dhe adresimin e aspekteve socio – emocionale, hartimin e strategjive efektive të këshillimit për nxënësit me talente dhe dhunti, këshillim për çështjet familjare dhe strategjitë për përkrahjen e fëmijëve të talentuar dhe me dhunti, etj). 
· Këshillime në karrierë,  jepen nga këshilltarët në karrierë të cilët ndihmojnë nxënësit e të gjitha moshave që të marrin vendim rreth arsimimit të tyre dhe orientimit në karrierë.
Zakonisht, këtu përfshihen  këshillat  profesionale, përmes të cilit kombinohen, dhënia e këshillave përmes teknikave profesionale të këshillimit,  për të përkrahur nxënësit të marrin vendime komplekse dhe të ballafaqohet me situata të vështira. Fokusi i këshillimit të karrierës bie mbi eksplorimin e karrierës, përshtatjen e karrierës me karakteristikat personale individuale, ndryshimin e drejtimit, zhvillimin personal dhe çështjet e tjera që ndërlidhen me karrierën dhe të ardhmen. 
· Bursa: MASHT dhe DKA bazuar në planifikimet financiare duhet planifikuar edhe bursa si formë përkrahëse për fëmijët me inteligjencë të jashtëzakonshme, talent dhe dhunti.
MASHT, DKA, institucionet edukativo-arsimore dhe organizatat profesionalë të specializuara bashkëpunojnë dhe planifikojnë ngritjen e kapaciteteve të stafit edukativo-arsimor dhe shërbimeve këshilluese profesionale dhe mbështetëse  për punën me fëmijët/nxënësit me aftësi të jashtëzakonshme, dhunti dhe talente, ndër të tjera, po ashtu MASHT akrediton dhe përkrah zhvillimin e programeve trajnuese për mësimdhënës.
Roli i prindit
Shpeshherë ekziston bindja se nxënësit me aftësi të jashtëzakonshme janë të bekuar me cilësi dhe përparësi, të cilat do t’u ndihmojnë atyre të kenë sukses dhe do t’ua lehtësojnë jetën. Kohëve të fundit ka filluar vetëdijesimi se për shumë nga këta nxënës kjo aftësi bart me vete sfida në aspektin e zhvillimit social dhe emocional, dhe këta nxënës janë në po aq nevojë për përkrahje si të gjithë moshatarët e tyre kur flitet për emocionet, vetë perceptimin, sjelljet e tyre dhe perspektivën për të ardhmen.

Prindi/ kujdestari  në mënyrë individuale  konsultohet dhe bashkëpunon  me mësimdhënësit dhe stafin profesional të shkollës për predispozitat,  shenjat dalluese  që i shfaq fëmija i tij në faza të ndryshme gjatë rritjes dhe zhvillimit, me qëllim të identifikimit, vlerësimit dhe mbështetjes së arritjes së potencialit të plotë të fëmijës. Një formë për mbledhjen e këtyre të dhënave nga prindërit / kujdestarët, mund të jenë pyetësorët e plotësuar nga prindërit, ku jepen informacione më të detajuara lidhur me karakteristikat, motivet dhe interesimet e fëmijës. Nëpërmjet përkrahjes dhe shoqërimit të tyre në çështjet shkollore dhe në krijimin e kohës së lirë, prindërit japin  kontributin e tyre  që fëmija të mund ta zgjerojë dhe shfrytëzojë potencialin e tij. Si prindër të një fëmije me talent të theksuar dhe me dhunti duhet vënë, ndoshta shpesh veten para pretendimeve të ndryshme. Për shembull, shpesh prindërit pyesin veten: a është i duhur një edukim i veçantë? Si mund ta përkrahim ne fëmijën tonë më së miri? Si mund të sillemi në familje me këtë situatë të veçantë? Tek këto ose pyetje tjera, rekomandohet një konsultim nëpërmjet të një personi të specializuar.

Në plan të parë qëndrojnë interesat dhe prirjet e fëmijëve dhe duhet pasur kujdes që prindërit  dhe fëmija  të mos ngarkohen dhe të qëndrojnë nën presionin e rezultateve të larta.
Duhet ndihmuar fëmijët që të njohin aftësitë dhe dobësitë e tyre, duhet përkrahur që  të sillen mirë me talentin e tyre të theksuar dhe në qoftë se prindërit kanë ndonjë lutje të veçantë për shkollën ose nëse shfaqen probleme, atëherë duhet kërkuar me kohë një bisedë me mësuesin e klasës. Në radhë të dytë, personi tjetër me të cilin duhet të komunikoni është drejtoria e shkollës dhe në përgjithësi stafi.
 Duke i pasur  parasysh vendimet e rëndësishme shkollore dhe masat përkrahëse të cilat janë të lidhura me shpenzime shtesë, rekomandohet rruga nëpërmjet shërbimit psikologjik shkollor sepse është me rëndësi, që fëmija juaj të marrë pjesë në vendime në mënyrë që ai ta forcojë përgjegjësinë vetjake.
Roli i mësimdhënësit

Nuk ekziston një formulë e vetme të cilën mund ta zbatojnë të gjitha shkollat, rrjedhimisht nuk ekziston një qasje mbi të cilën mund të ndikojë vetëm mësimdhënësi.  Secila nga strategjitë e zhvilluara dhe të trajtuara më lartë në Udhëzues, do të zë fill nga anët e forta të stafit / mësimdhënësve, nevojat e nxënësve si dhe mundësitë e krijuara nga aktivitetet brenda komunitetit.  
Mësimdhënësit luajnë rol të rëndësishëm jo vetëm në identifikimin dhe përkrahjen e fëmijëve të talentuar, por dhe në mentorimin dhe përshtatjen e programeve/kurrikulave ekzistuese për të krijuar rrethana që nxënësit e talentuar dhe me dhunti të kenë mundësinë të shprehin potencialin e tyre dhe të përkrahen tutje përgjatë zhvillimit dhe edukimit të tyre. 

Disa mësimdhënës janë të mendimit se nxënësit e talentuar dhe me dhunti të veçantë, duhet të bëjnë mësime të përshpejtuara, ose duhet të kalojnë me shpejtësi nga klasa në klasë dhe nga lënda në lëndë. 

Ndërkohë, një qasje tjetër, tregon që mësimdhënësit e tjerë parapëlqejnë pasurimin e mësimdhënies dhe përkrahjen e nxënësit me detyra shtesë, të nxënit në bazë të projekteve dhe problemeve, detyra sfiduese dhe të sofistikuara dhe mbajtjen e këtyre nxënësve në klasë të rregullta me bashkëmoshatarët e tyre. Studimet tregojnë që në fakt, të dyja qasjet mund të jenë  të përshtatshme për adresimin e çështjes së talentit, dhuntisë dhe aftësive të jashtëzakonshme.  

Një qasje që është treguar përkrahëse në raport me rolin e mësimdhënësit, mësimdhënien dhe të nxënit për fëmijët e talentuar dhe me dhunti, është metoda e ngjeshjes së programit – vlerësimin e njohurive të nxënësit rreth materialit të lëndës, dhe më pas, kalimin në ato objektiva që fëmija ende nuk i ka arritur.
 Në bazë të përvojave të aplikuara, kjo metodë thuhet se mundëson që mësimdhënësit të arrijnë të eliminojnë rreth gjysmën e programit të zakonshëm për nxënësit e talentuar, pa lejuar humbjen e ndonjë aftësie, ndërsa, koha që fitohet në këtë aspekt, mund të shfrytëzohet për të marrë dije të sofistikuar, të reja dhe të zgjeruara. 

Ndonëse ka shumë mendime pro dhe kundër lidhur me përshpejtimin e klasave, kalimin në klasa më të larta për fëmijët e talentuar dhe me dhunti, një tjetër alternativë është që nxënësi të përshpejtojë punën në një apo dy lëndë dhe t’i lejohet regjistrimi në lëndët e klasave më të larta, duke e mbajtur kështu nxënësin në klasë me bashkëmoshatarët e tij për pjesën tjetër të lëndëve .
Mësimdhënësit mund të vetëdijesohen për një nxënës me aftësi të jashtëzakonshme në klasat e tyre përmes performancës së tij në teste vlerësuese ose provime. Ata mund të vetëdijesohen për qasjen e pazakonshme të një nxënësi ndaj një problemi ose për shfaqjen e aftësive a sjelljeve përtej moshës së tij në ndonjë lëndë të caktuar. Regjistrimi i kujdesshëm dhe vëzhgimi rekomandohet për të përcaktuar nevojën për hulumtim të mëtejmë. 

Mësimdhënësit duhet të jenë të kujdesshëm në përzgjedhjen e asaj që është e përshtatshme për moshën e nxënësit dhe rrethanat e vëzhgimit. 

Roli i psikologut
Psikologu kontribuon në identifikimin e fëmijëve me dhunti të veçanta dhe talente të veçanta në fusha akademike kreative dhe artistike .

Psikologu mbështet dhe asiston procesin  para vlerësimit dhe vlerësimit të fëmijëve dhe talente të veçanta në fusha akademike kreative dhe artistike.

Po ashtu, psikologu luan rol të rëndësishëm në përkrahjen dhe këshillimin e nxënësve të talentuar dhe me dhunti lidhur me identifikimin dhe adresimin e aspekteve socio – emocionale të fëmijëve të talentuar dhe me dhunti, harton strategji efektive të këshillimit për nxënësit me talente dhe dhunti, përkrahë këshillimin lidhur me çështjet e ndryshme familjare; ofron këshillim për familjet e fëmijëve të talentuar, për të ngritur shkathtësitë dhe kompetencat e prindërve për të përkrahur fëmijët e talentuar dhe me dhunti, etj. 
· Psikologu kontribuon në identifikimin e fëmijëve me dhunti të veçanta dhe talente të veçanta në fusha akademike kreative dhe artistike .

· Psikologu mbështet dhe asiston procesin e vlerësimit të fëmijëve me dhunti  dhe talente të veçanta në fusha akademike kreative dhe artistike.

· Këshillon nxënësit dhe identifikon anët e tyre të fuqishme dhe i udhëzon për zhvillimin e potencialeve të tyre të fuqishme.

· Bën vlerësimin e potencialeve kognitive të nxënësve.
· Zhvillon sistemin për punë me nxënës të talentuar.

· Merr pjesë në hartimin dhe realizimin dokumenteve, planeve dhe strategjive për punë me nxënës të talentuar dhe dhunti.

· Merr pjesë në ndryshimet sistemore në përshtatjen e mënyrës së punës së mësimdhënësve ndaj nevojave dhe mundësive të nxënësve.

· Është anëtar i ekipeve profesionale për krijimin e qasjeve për punë me nxënësit e talentuar.

· Merr pjesë në përpilimin dhe adoptimin e instrumenteve për identifikimin e nxënësve me talent dhe dhunti.

· Vëzhgon përparimin e nxënësve të talentuar dhe me dhunti.


